
Pleanáil Fhorbartha Scoile 

1. 
Nádúr Phleanáil Fhorbartha Scoile 

Le tamall anois glactar go forleathan leis i measc lucht oideachais gur meán cumhachtach í pleanáil fhorbartha scoile chomhoibritheach chun éifeachtacht agus forbairt scoile a chur chun cinn. Tá scoileanna níos mó agus níos mó ag gabháil go gníomach do phleanáil leanúnach ar bhonn iomláine scoile chun na timpeallachtaí is fearr don fhoghlaim a chruthú agus chun an soláthar curaclaim is oiriúnaí do na daltaí a chruthú agus a fheidhmiú. 

Is éard é pleanáil scoile go fírinneach próiseas ina n-eascraíonn polasaí agus pleananna ó riachtanais an phobail scoile, riachtanais a bhíonn ag síor-athrú agus ag forbairt. Ós rud é gur scoil inti féin í gach scoil ó thaobh a cuid foirne, daltaí, struchtúir thacaíochta, teacht ar acmhainní etc beidh difríocht sách mór sna straitéisí a mbainfear leas astu i bhforbairt scoile ó scoil go scoil. I ngach cás áfach is í príomhaidhm phleanáil scoile éifeachtacht agus feabhas na scoile a chur chun cinn agus ba cheart gur comhoibriú a bheadh sa phleanáil idir páirtithe na scoile ar fad.

0. Míniú ar Phlean Scoile 

Is éard is plean scoile ann ráiteas faoi fhealsúnacht oideachais na scoile, na haidhmeanna atá ag an scoil agus na slite a mbainfidh sí na haidhmeanna sin amach. Déileálann an plean leis an gcuraclam iomlán agus le heagrú acmhainní na scoile ar fad lena n-áirítear an fhoireann, an spás, saoráidí, trealamh, am agus airgeadas. Áirítear ann freisin polasaithe na scoile maidir le réimse éagsúil de shaincheisteanna riaracháin/eagraíochta agus más cuí straitéisí na scoile chun treoirlínte oifigiúla/ciorcláin/rialacháin a chur i bhfeidhm. Bíonn plean na scoile ina bhunús le hobair na scoile ina hiomláine agus cuidíonn an plean le dul chun cinn agus forbairt na scoile a luacháil agus a thuairisciú. Déileálann plean scoile le spriocanna a leagan amach agus le haidhmeanna maidir leis an méid a bhítear ag iarraidh a bhaint amach a shonrú i gcomhthéacs cháilíocht an teagaisc agus an fhoghlama sa scoil a fheabhsú.

Ar chuid de na spriocanna agus na aidhmeanna do dhaltaí bíonn straitéisí chun feabhas a chur ar: 

· rátaí coinneála 

· caighdeáin litearthachta agus uimhríochta ag gach leibhéal

· leibhéal insroichte do gach dalta trí chláir mhalartacha a sholáthar m.sh. An Ardteistiméireacht Fheidhmeach agus Clár Scoile an Teastais Shóisearaigh

· an chaoi a n-éiríonn le hiarrthóirí Ghnáthleibhéal na hArdteistiméireachta sna scrúduithe Stáit. 


Beidh dhá phríomhghné de ghnáth i bplean scoile:

· ráiteas faoi fhéinbhreithniú, faoi léirmhisean agus faoi chuspóirí na scoile

· tuairisc chórasach ar straitéisí d'forbairt bhreise 

Is cáipéis acmhainne scríofa é an plean scoile a éascaíonn forbairt chomhordaithe laistigh de phobal iomlán na scoile. Ní féidir teacht ar a leithéid sin de cháipéis ach amháin trí phróiseas idirghníomhach agus dialóg comhoibritheach laistigh den mhórphobal oideachais. Is éard is pleanáil scoile ann mar sin go príomha, próiseas ina n-eascraíonn polasaí agus pleananna scoile ó na riachtanais leanúnacha agus na riachtanais a bhíonn ag forbairt, de chuid na scoile agus an phobail a mbíonn an scoil ag freastal air. Is próiseas gníomhach é ina mbíonn gá le síor-athbhreithniú, dearadh, feidhmiú agus luacháil. 

Éilíonn An tAcht Oideachais 1998 ar Bhoird Bhainistíochta i scoileanna plean scoile a ullmhú agus é a athbhreithniú agus a thabhairt suas chun dáta go rialta. De réir an Achta leis ullmhófar an plean scoile de réir cibé treoracha a thabharfaidh an tAire ó thráth go chéile i ndáil le pleananna scoile. 

0. Buntáistí Phleanáil Fhorbartha Scoile (PFS) 

Is í príomhaidhm an phróisis phleanáil fhorbartha scoile an teagasc agus an fhoghlaim sa scoil a fheabhsú trí athrú agus nuálacht a bhainistiú go maith. Déanann an próiseas leas don scoil ar roinnt bealaí:

· Is próiseas leanúnach é PFS a thugann deis don scoil a cuid aidhmeanna agus a cuid luachanna, an méid a bhíonn bainte amach faoi láthair aici agus a riachtanais fhorbartha a athbhreithniú. Trí fhorbairt a dhéanamh ar thuiscint na scoile ar thréithe éifeachtachta scoile agus ar straitéisí feabhsúcháin scoile is féidir a chur ar chumas na scoile a cuid comhshocruithe eagraíochta agus a cuid soláthar curaclaim a neartú.

· Is féidir le PFS a chur ar chumas scoileanna athrú a bhainistiú trí thosaíochtaí a shoiléiriú, spriocanna agus tascanna a leagan amach agus tuiscint níos fearr ar an aidhm a chruthú. Bíonn PFS ina phointe tagartha soiléir freisin le linn athbhreithnithe, monatóireachta agus luachála.

· Cuid lárnach de PFS comhthéacs na scoile agus na ndaltaí a aithint le go gcuirfidh an próiseas pleanála ar chumas na scoile freagairt níos éifeachtaí do riachtanais na ndaltaí agus an phobail áitiúil agus ag an am céanna tosaíochtaí náisiúnta agus tosaíochtaí níos leithne a ionchorprú ina cuid oibre.

· Cothaíonn PFS níos mó úinéireachta ar pholasaí na scoile agus níos mó dúthrachta ina leith. Baineann dialóg idirghníomhach agus comhoibritheach le pleanáil scoile éifeachtach ina ndéanann an príomhoide, múinteoirí, tuismitheoirí daltaí, an bord bainistíochta, an patrún, úinéir, iontaobhaí nó gobharnóir iarracht freastal ar na riachtanais scoile a bhíonn ag teacht chun cinn.

· Feabhsaíonn PFS cumarsáid agus cothaíonn sé atmaisféar na hoscailteachta. Spreagann sé príomhoidí chun stíl ceannaireachta comhaontaitheach a chleachtadh, rud a chothaíonn úinéireacht don fhoireann ar fhorbairtí agus tugtar deis dóibh ceannasaíocht a ghlacadh ó thaobh ráta an athraithe agus ó thaobh an t-athrú sin a bhainistiú. 

· Cuireann PFS le ról gairmiúil múinteoirí: cuireann sé tacaíocht agus aitheantas ar fáil do chleachtas éifeachtach, téitear i ndréim haonaránacht an tseomra ranga agus déantar atmaisféar comhghleacach a fhorbairt. Cuidíonn PFS le daoine a bhrath go bhfuil siad ag rialú cúrsaí in áit cúrsaí a bheith ag imirt smachta orthusan. 

1. Roinnt Bunphrionsabail a bhaineann le Próiseas Phleanáil Fhorbartha Scoile. 

Ba chóir go ndéanfadh próiseas PFS:

· múinteoirí ag leibhéil ranganna agus ag leibhéil ábhar a spreagadh chun comhordú a gcuid oibre féin a phleanáil mar chéad chéim chun obair na scoile ar fad a chomhordú 

· soláthar le go mbeidh an fhoireann bainistíochta sa scoil féin go hiomlán, an bord bainistíochta, úinéirí, gobharnóirí, patrúin agus iontaobhaithe páirteach i bpróiseas phlean forbartha na scoile a bhainistiú agus a chomhordú. 

· grúpaí oibre a bhunú ar bhonn leathan ina mbeidh an fhoireann, an bord bainistíochta, úinéirí, gobharnóirí, iontaobhaithe agus ionadaithe as cumann na dtuismitheoirí páirteach chun tabhairt faoi shaincheisteanna agus faoi théamaí sonracha. 

· comhoibriú a fháil ó mhúinteoirí a mbeidh eolas nó scileanna sainiúla acu chun tascanna sonracha a bhainfidh leis an bplean scoile a dhéanamh 

· ceistiúcháin a úsáid chun tuairimi réimsí éagsúla sa phobal scoile a aimsiú maidir le gnéithe den obair agus le heagrú na scoile ina hiomláine.

· a chinntiú go ndaingneoidh údaráis bhainistíochta na scoile an plean scoile faoi réir chead an phatrúin i ndáil leis na gnéithe sin den phlean a bhainfidh le ethos agus luachanna na scoile. 

Beidh ról lárnach ag príomhoide na scoile ó thaobh an t-atmaisféar a chothú i measc an phobal scoile ina bhféadfar na cleachtais/próisis phleanála forbartha scoile thuasluaite a spreagadh agus a chothabháil. 

2. Tacaíocht do Phleanáil Fhorbartha Scoile 

Tá cuid mhaith scoileanna dara leibhéal ag gabháil do phleanáil fhorbartha scoile le tamall. Níl gach scoil áfach tosaithe ar an bpróiseas agus tá cuid acu ag leibhéil éagsúla forbartha. Tá sé i gceist ag an Roinn cuidiú le gach scoil dara leibhéal ó thaobh an phróisis ar na bealaí seo a leanas: 

· Treoirlínte Phleanáil Fhorbartha Scoile a sholáthar

· Éascaitheoirí a oiliúint agus tacaíocht a thabhairt dóibh

· Réamhsheimineáir réigiúnacha do Scoileanna

· Tacaíocht shonrach do Scoileanna a fhreastalaíonn ar Limistéir faoi Mhíbhuntáiste

· Tacaíocht bhreise do gach scoil

· Ábhar acmhainne ar fhéin-luacháil scoile 

5.1 Treoirlínte Phleanáil Fhorbartha Scoile

Tá grúpa stiúrtha comhchomhairleach ar a raibh ionadaithe de chuid na bpáirtithe san oideachas ag soláthar comhairle faoi threoirlínte phleanáil fhorbartha scoile ó Nollaig 1998. Tá grúpa oibre inmheánach roinne le tacaíocht ó phríomhoide ar iasacht tar éis a bheith ag ullmhú treoirlínte phleanáil fhorbartha scoile. Tá sé i gceist na treoirlínte sin a ullmhú ar bhonn céimnitheach mar seo a leanas:

Réamh-Cháipéis

Faoi Mheán Fómhair 1999 beidh réamhcháipéis chruinn faighte ag gach scoil dara leibhéal ón Roinn faoin réasúnacht agus faoi chreatlach don phróiseas phleanáil fhorbartha scoile. 

· Treoirlínte Phleanáil Fhorbartha Scoile 

Ó Mheán Fómhair 1999 ar aghaidh eiseofar treoirlínte atáthar a fhorbairt ar bhonn céimnitheach agus a thabharfaidh comhairle faoi fheidhmiú an phróisis agus faoin bplean a ullmhú. Áirítear ar na treoirlínte sin na nithe seo a leanas:

· Múnlaí do phleanáil scoile

· Forbairt ar scileanna pleanála comhoibritheacha

· Saincheisteanna don Scoil ina hIomláine

a. Fealsúnacht, Misean / Ráiteas Físe

b. Polasaithe don Scoil ina hIomláine

· Pleanáil agus Comhordú Curaclaim

· Pleanáil Fhorbartha

· Monatóireacht agus Luacháil

5.2 Éascaitheoirí á nOiliúint

Bunófar struchtúr tacaíochta náisiúnta do phleanáil fhorbartha scoile. Tá suas le 60 múinteoir faoi oiliúint mar éascaitheoirí faoi láthair do phleanáil fhorbartha scoile trí thionscnamh de chuid na Comhairle Forbartha Inseirbhíse (a bhunaigh JMB, IVEA agus ACS) le tacaíocht ó Aonad Forbartha Inghairme na Roinne. Beidh na héascaitheoirí sin ar fáil do scoileanna le cuidiú leo leis an bpróiseas phleanáil fhorbartha scoile chomh maith le héascaitheoirí atá cheana féin ar fáil sa chóras oideachais. Déanfaidh Grúpa Stiúrtha comhchomhairleach atá ionadaíoch ar na páirtithe san oideachas maoirseacht ar obair na foirne struchtúrtha tacaíochta.


5.3 Réamhsheimineáir Réigiúnacha do Scoileanna

Tá sé i gceist réamhsheimineáir réigiúnacha do gach scoil dara leibhéal a reáchtáil agus próiseas phleanáil fhorbartha scoile a chur os comhair an lucht freastail Fómhar 1999. Cuirfear fógra faoi leith faoi na cruinnithe sin chuig na scoileanna dara leibhéal.

5.4 Tacaíocht Shonrach do Scoileanna atá ag Freastal ar Limistéir faoi Mhíbhuntáiste

Mar chuid den phacáiste de luach £57milliún a d’fhógair an tAire Oideachais agus Eolaíochta ag deireadh 1998 chun míbhuntáiste ó thaobh chúrsaí oideachais a leigheas dúirt an tAire go gcuirfí £1m ar fáil le linn 1999 agus 2000 chun cuidiú le scoileanna dara leibhéál atá ag freastal ar limistéir faoi mhíbhuntáiste agus scoileanna atá páirteach sna Tionscnaimh Fágáil na Scoile Luath agus Springboard chun freastal níos cuí a dhéanamh ar riachtanais a gcuid daltai trí phleanáil fhorbartha scoile. Tabharfar cuireadh i 1999 do 280 scoil a bheith páirteach sa scéim. San áireamh sa líon sin beidh na 240 scoil atá ainmnithe faoi láthair ina scoileanna faoi mhíbhuntáiste nó scoileanna atá rannpháirteach sa dá thionsnamh. Cuirfear mionsonraí faoi dheontais chuig scoileanna lena mbaineann go luath amach anseo.

· Struchtúr Tacaíochta Náisiúnta 
Ceapfar comhordaitheoir náisiúnta agus 2 oifigeach réigiúnacha eile chun tacú leis na scoileanna sin.

· Tionscadal Forbartha
Tionscnófar tionscadal forbartha freisin i Meán Fómhair 1999 mar phiolóta do na treoirlínte atá á n-ullmhú faoi láthair do phleanáil fhorbartha scoile. Roghnóidh an Roinn thart ar 100 scoil le bheith páirteach sa tionscadal forbartha. Oibreoidh an cadre oilte d’éascaitheoirí leis na scoileanna sin ar feadh dhá lá an scoilbhliain seo chugainn faoi threoir an chomhordaitheora náisiúnta agus na foirne réigiúnaí. Feidhmeoidh an Grúpa Stiúrtha Comhchomhairleach d’ullmhú threoirlínte PFS mar Ghrúpa Stiúrtha freisin ar an Tionscadal Forbartha. Feidhmeoidh an struchtúr tacaíochta sin i gcomhar le hIonaid Oideachais chun cnuasaigh scoileanna a bhunú chun an próiseas a éascú. Déanfar obair agus saineolas ghníomhaireachtaí tacaíochta curaclaim agus clár atá ann cheana féin a ionchorprú sa chreatlach náisiúnta comhordaithe seo. 

Eiseoidh Oifig an Chomhordaitheora Náisiúnta atá ionnaithe san Ionad Oideachais i Marino, foirmeacha iarratais chuig na scoileanna dara leibhéal atá ag freastal ar cheantair faoi mhíbhuntáiste, agus ar mian leo a bheith páirteach sa tionscadal, ag tús mhí Mheán Fómhair 1999. 

Iarrtar ar na scoileanna na foirmeacha comhlánaithe a sheoladh ar ais roimh an Aoine, 17 Meán Fómhair 1999. Cuirfear scéala chuig na scoileanna a roghnófar go luath i nDeireadh Fómhair 1999. 
5.5 Rannpháirtíocht ó scoileanna breise

Fáilteofar roimh iarratais ó scoileanna eile ar mian leo a bheith páirteach sa tionscadal forbartha roimh an 17 Meán Fómhair 1999 chomh maith. Ba chóir na formeacha a sheoladh chuig Oifig an Chomhordaitheora Náisiúnta. Roghnófar 40 scoil bhreise le páirt a ghlacadh sa tionscadal.

5.6 Tacaíocht Bhreise do Gach Scoil

Beidh gach scoil dara leibhéal eile in ann comhairle a fháil tríd an struchtúr tacaíochta náisiúnta trí theagmháil a dhéanamh leis an gComhordaitheoir Náisiúnta agus/nó leis na hOifigigh Réigiúnacha. Beidh na torthaí a bheidh ar an tionscadal forbartha ar fáil do gach scoil dara leibhéal nuair a bheidh an tionscadal tughta chun críche. 

 5.7 Féin –Luacháil Scoile

Thug an Roinn cuireadh do chúig scoil dara leibhéal a bheith páirteach i dtionscadal AE ar Fhéin - Luacháil Scoile a seoladh le linn scoilbhliain 1997-1998 in os cionn 100 scoil in 18 tír. Dáilfidh an Roinn na torthaí, ar bhonn náisiúnta agus idirnáisiúnta a tháinig as an tionscadal sin ar gach scoil dara leibhéal roimh dheireadh 1999.

3. Cóipeanna den Imlitir 

Ar mhiste leat cóip den imlitir seo a chur ar fáil d’ionadaithe cuí de thuismitheoirí agus d’oidí, chun gur féidir leo í a sheoladh chuig tuismitheoirí agus oidí aonaracha. 

Seán Ó Duinneacha,
Ard-Rúnaí.
1 Meitheamh, 1999.

